
Да сэрца 
 
твая дабрата твая шчырасць 
усмешкаю на маіх губах 
 
у час болю і трывогі 
слязою з маіх вачэй 
 
песняю з маіх грудзей 
а разам з табою каханне 
 
я чую твой пульс 
і п'ю тваю рытміку асалоды 
 
 
Не заставаймася пустымі. 

Твае вочы 
 
Вочы твае сінія, 

як лён квітнеючы. 
Вочы твае шырокія, 

як акіян шумлівы. 
Вочы твае глыбокія, 

як крыніца ў полі. 
Вочы твае сумныя, 

як думка журботная. 



Да сябра 
 
Глянь - 

сонца ўсходзіць, 
праменнямі ўліваецца ў душу 

 
Глянь - 

раса знікае, 
а вецер іграе ў лісцях грушы 

 
Чуеш - 

цяпло гладзіць шчокі, 
нібы першае каханне 

 
Глянь - 

сонца заходзіць 
смутак у песні змаўкае 

 
Глянь - 

халодныя вусны маліны 
нікога ўжо не чакаюць 

На парозе 
 
Стаім побач 
і думкі загортваем 
у белую паперу 
 
Маўчым 
і сэрцы крычаць 
няспынным рытмам 
 
Кветкі каляровыя 
шмат іх навокал 
сумна ў неба глядзяць 
 
 
Ці хопіць надзеі 
і сілы 
каб паверыць 
у збег дарог. 



Што застанецца 
 
Што застанецца 
калі адыдзеш 
калі час забярэ 
цябе ў дарогу 
 
Пакінь мне ночы спакою 
тваімі вуснамі вышаптаныя 
з зорыстым небам 
з маладым месяцам 
 
Пакінь мне вочы 
каб магла я напіцца 
незабытай радасці 
каб магла ўбачыць 
родную зямельку 
 
Пакінь мне вясну надзеі 
на лепшае жыццё 

* * * 

 
Што- 

дзе - 
як - 

нічога няма 
нічога не было 
 
Я - 

ты - 
мы - 

толькі нас двое 
і тая пустата 
 
Глянь - 

вось - 
там - 

што бачыш скажы 
ці бачыш там штосьці 
 
Год - 

два - 
тры 

як доўга яшчэ 
будзеш блудзіць у сне... 



Маё вяселле 
 

Спачатку прыйшло каханне 
лірычнае 
дурное 
ціхае 

I панясло мяне з сабой ў краіну нязведаную 
Потым ты на каленях сказаў кахаю 
Аддаў ты мне сваё 

сэрца 
рукі 
душу 
і цела 

Пашылі мне белую сукню 
Ты ўзяў мяне на рукі і занёс у царкву 
Там далі нам адну дарогу жыцця 
Дагаралі свечкі 

* * * 
 
Для нас дзень днём 
калі ззянне яго 
асвятляла нашыя думкі 
 
Ноч была ноччу 
калі яе цемра 
хавала нашыя таямніцы 
 
Ты быў сабою 
пакуль гарэлі 
пачуцці да мяне 



* * * 

 
Чаму не верыш 
у праўду 
і жывеш 
марамі? 
 
Чаму будучае 
перакрэсліў 
дзюма простымі? 
 
Адчыні дзверы 
шырока 
як можаш 
 
Глянь 
у нашую супольную 
будучыню. 

У белі 
 

Я пакінула цябе 
ў сумным белым свеце 
дзе белым колерам 
іграла цішыня 
 
Блакітны спакой сэрца 
незнарок зрушыў 
і да крыві зраніў 
твой каменны голас 
 
Ізноў вярнуліся 
ў памяць 
крылатыя думкі 
і ўзляцелі птушкай 
 
За мной заставаўся 
асветлены горад 
рытмічнае жыццё 
і ты ў белым доме. 



Будую дом 
 
Будую дом 
з маіх мараў 

з вялікімі 
светлымі 

вокнамі 
з шырока 

адчыненымі 
дзвярыма 

з багата 
накрытым 

сталом 
з цёплай 

сямейнай 
радасцю 

 
 
будую высока 

За дзвярыма 
 
Ты адышоў 
і з жалем зачыніліся 
дзверы. 
 
Ігра яшчэ 
не кончылася 
цяпер 
ход твой. 
 
Чаму рукі 
раптам апусціліся? 
Няўжо 
чагось спалохаўся? 



Прабач 
 
Прабач мне 
што не ўмела кахаць 
я ж самавук 
 
 
... 
і не знала 
хлусні проста ў вочы 
мне 
яшчэ праўда 
заранкаю марыцца. 

* * * 
 
Стаіш пахіліўшыся 

над маім жыццём 
а навокал ціш 
 
Забіў ты каханне 

глянь на свае рукі 
ў свежай крыві 
 
 
Чаму? 
Сам сабе адкажы. 



Заплата 
 
Я аддала табе ўсё 
дастала б зорку з неба 
 
 
Чаму не выпіў хоць 
чарку мае дабраты 
 
 
Заплаціў холадам у сэрцы 
слязамі на маіх вачах 
 
 
Чаму 
хаваеш позірк у далоні 

Загубленая надзея 
 
Не знаю сама 

сон гэта ці ява 
быў ты ці не быў 

зіма сёння ці не 
меў жа ты імя 

ой не памятаю 
так даўно было 

так хутка ўсё прайшло 
скажы ты кахаў 

ці цалаваў мяне 
кахання позірк 

і сілуэты слоў 
гэта можа ты 

я бягу да дзвярэй 
адчыняю іх 

гэта вецер свішча. 



Восень у танцы 
 
Завіравала восень 
у магічным танцы 
у сукенцы-казцы 
пабегла да неба. 
 
Сыпнула лістамі 
нібы пазалотай 
матулі - зямельцы 
проста ў далоні. 

Два светы 
 
Была я там 
дзе радасць роўна дзеляць 
дзе няма смутку людзі не плачуць 
і сэрца не знае неспакою. 
 
Была я там 
дзе горыч чарамі мераюць 
 
 
Праўда па-свойму 
родзіцца. 



У люстры 
 
Сонца стомлена пераглядаецца 
апошні раз 
у вадзяным люстэрку 
дзень памірае 
і цішыня блудзіць 
сярод гушчару тваіх слоў. 
 
Хачу крычаць - не хапае сілы 
мурашкай 
бягу па гушчары 
і вешаю вясёлкі 
на тваіх гарачых 
усмешлівых вуснах. 
 
Над ракой завісла густая імгла 
баюся 
каб не згубіць 
тваіх слядоў 
чую як б'е іх пульс 
і мерыць крокі гадзіннік. 

Багацце 
 
Непатрэбны мне смарагд 

брыльянты 
ні золата 

я не хачу многа 
мне так мала трэба 
 
Адно выбегчы на сустрэчу 

новага дня 
памаліцца 
за наша жыццё 
 
А ты ўсё адплываеш 

знікаеш 
з шэрых вачэй 

толькі звон у сэрцы 
толькі цела дрыжыць. 



* * * 
 
Не замінай 
калі ўбогі моліцца 
за хлеб, 
за працу, 
за здароўе, 
за сваё шчасце. 
 
Гэта святая 
хвіліна ў яго жыцці 
гэта 
вялікае 
свята. 

* * * 

 
Ішла я 
ўхабістай дарогаю 
ў каляровым канверце 
нясла сваю надзею 
калечыла ногі 
боль раніў сэрца 
і няхоцячы наступіла 
на цябе 
і пачала плакаць 
крыўдна мне 
што я малая дзяўчынка 
раздушыла 
ВЯЛІКАГА ЧАЛАВЕКА. 



Не... 
 
Не рвіце кветак 
пакуль не цвілі яны! 
Няхай купаюцца 
ў сонечным праменні. 
 
Не крыўдзьце 
слабейшых 
хай не знаюць 
смаку горычы! 
 
Не гасіце агню 
пакуль яшчэ цёмна 
хай гарыць кастром! 

Барацьба 
 
Я бачыла страх 
на вачах у людзей 
блудзіла па 
глухіх калідорах 
за сцяною нехта 
засмяяўся ўголас. 
Людзі з закрытымі 
тварамі 
трымалі тонкую 
нітку 
нітку жыцця 
за якую ішоў 
цяпер бой. 
А навокал бель. 
Снежная бель. 



* * * 
 
Навошта зрок 
калі чалавек слепне 
кахаючы?.. 
 
Навошта агонь душы 
калі ростані 
халодньгя як лёд?.. 
 
Навошта сэрцу рытм 
калі памірае 
прырода!.. 
 
Навошта веды 
калі пустка 
навокал уладарыць?.. 

Прага 
 
На тваю шчаку 
ўпала сняжынка 
і скацілася па маёй 
слязою 
 
Дай прагным вуснам 
хоць кропельку 
вады крынічнай. 



* * * 
 
Шукаю дня 
якога няма 
ў календары 
 
- ветру 
які шуміць 
надзеяй 
 
- зоркі 
якой яшчэ 
не бачыла 
 
- свету 
аб якім 
кніжкі гавораць. 

Слёзы 
 
Слёзы шчасця 

і 
слёзы гора 

аднолькава празрыстыя 
цякуць 

з душы чалавека 
і замяняюцца ў ільдзінкі 
Слязам няма прыстані 
яны 
вобраз жыцця 
на тварах людзей. 



* * * 
 
Вырвалі сэрца 
вырвіце і душу 
бо адно без другога 
жыць не зможа 
 

Закрылі вочы 
забярыце і зрок 
сляпы і так 
дарогі не бачыць 

 
Людзі 
куды вы падзелі святыя словы? 

Раса 
 
Ранішняя раса 
абамлелыя мые ногі 
сцяжынак безліч 
прайсці мне трэба 
каб трапіць на тую 

адзіную 
Ад стомы падаю 
у лабірынт уваходжу новы 
і зноў... 
і зноў... 
бясконца... 
Прамыю ногі ранішняй расою 
і пайду з новай сілай 



Казачны свет 
 
Мой казачны свет 
краіна мроі 
я каралева 
я чарадзейка 
у маім уладанні 
зла ні кропелькі 
дабратою 
можна захліснуцца 
Многія лета 
пяюць падданыя 
Зашумеў вецер 
і мой сон парваў 
бы павуцінне 

* * * 
 
З цыганскім табарам 
у пошуках шчасця 
дарогай ухабістай 
брыду без супыну 
зайграе скрыпка 
і з сэрца смутак 
вырвецца птушкай 
узляціць і даспее 
успамін 



* * * 
 
Гуляю ў хованкі 
сама з сабою 
дзе праўда дзе мана 
перакуліўся свет 
уверх нагамі 
абяцанак спакуслівых 
адной не ўзняць 
 
 
праўда як мазоль 
з доўгім каранішчам 

* * * 

 

Святой памяці 

таты Міхала 

 
Успамінаю... 
 
жніўная пара, 
поўны колас жыта галаву пахіліў 
і, падрэзаны шабляю-касою, пакланіўся 
зямлі, 
 
сонца грэе нас сваёю дабратою, 
над лугам узляцела крыклівая кнігаўка. 
 
Успамінаю 
тваё дзяцінства 
і дарослыя гады. 
 
 
Дзякуй, тата, 
за духмяны бохан хлеба, 
не паспелі мы ім падзяліцца. 
Калядная зорка 
табе ў іншым свеце ўжо засвяціла. 



Ноч 
 
Ноч 
прыгажуня атуліла маці-зямлю 
дрэйфую па зорным небе 
быццам загублены ветразь 
 
 
кругом 
плеяды зор, метэоры 
месяц - уладар вызначае мне шлях надзеі 
 
 
а дзе ж тая зорка 
пад якою я нарадзілася?.. 

Прыдарожны камень 
 
Прыдарожны камень 
нямы сведка і друг 
нікому непатрэбны 
парастае імхом 
нямы сведка і друг 
пастаўце на магіле 
калі я ўжо памру 
Скульптар адкрые ў ім 
непакорнасць і красу 
зніме з майго сэрца 
цяжар які я гадамі нясу. 



* * * 
 
Шэпчуць мне травы сваю песню 
калі кладуцца спаць 
стомленыя ад летняга жару 
 
Расказваюць свае таямніцы 
начныя прывіды 
спавітыя ў сукенцы-імгле 
 
Расцвітаюць букетамі руж 
думкі як каханне 
і збліжаюць нашы вусны 
 
Жаваранка пераліўны спеў 
нясе асалоду 
нашым запаленым целам 

Вярніся 
 
Вярніся 

вясенняй парою 
зялёным маем 
духмяным пахам канвалій 

Вярніся 
рэхатам жаб 
зелянінай дрэў 
і птушынай сімфоніяй... 

Вярніся - 
ластаўкай 
у сваё гняздо 



* * * 

 

Дачушцы Ані 

 
Маліначка мая 
у тваіх вачах 
вясёлка зіхоткая іскрыцца 

вярнуцца б мне ў тваё 
дзяцінства 
ад радасці заліцца звонкім смехам 
і пабываць у свеце Дзіснея 
і стаць гномам і жар-птушкай 
і падарыць табе крыніцу з жывою 
вадою 

